
Astelehenean, 2007ko urriaren 8an.  Miguel Sanz Sesma burua zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

LANDA GARAPENEKO ETA INGURUMENEKO DEPARTAMENTUA
“Urbasa eta Andia” izeneko Komunitate Garrantziko Tokia Kontserbazioko Zona Berezitzat jo da

Astelehenean, 2007ko urriaren 8an.  Nafarroako Gobernuak, Foru Dekretuaren bidez, “Urbasa eta Andia” izeneko Komunitate Garrantziko Tokia (LIC) Kontserbazioko Zona Berezitzat jo du. 
“Urbasa eta Andia” izeneko gunea Nafarroako Atlantiko eta Mediterraneo arteko trantsizio zonaldean kokatuta dago eta habitat naturalak eta dibertsitate biologikoaren erakusgarri diren flora eta fauna basatiak hartzen ditu barne. Horiek, zenbait kasutan, desagertzeko arriskuan daude euren hedapen naturaleko gunean edo hedapen naturaleko azalera murriztuan agertzen dira, itzultzearen eraginez edo euren gunea intrintsekoki oso murritza delako. 
Hori guztia dela eta, Gobernuak uste du zenbait gune sailkatu behar dela, bertan, kudeaketa aktibo eta prebentzio kudeaketako sistema eraginkorren bidez, habitat natural eta espezie basati horiek epe luzera iraungo dutela bermatzeko. Hauetako habitat natural edo espezietako batzuk 1992ko maiatzaren 21eko Komunitate Arauaren barne aipatzen dira, habitat naturalak eta fauna eta flora basatiak kontserbatzeari buruzkoa, edo hegazti basatien kontserbazioari dagokion Komunitate Arauan. Horrek guztiak “Urbasa eta Andia” tokiari balio handia ematen dio Foru Komunitateko esparruan ez ezik, Europar Batasunarena ere (EB). Hain zuzen ere, bi Arauak natura kontserbazioari buruzko alorreko EB-ko tresna nagusia dira, eta horretarako, tokien sare ekologiko bat sortu zen – Natura 2000 sarea-. Bertan, komunitate interestzat jo izandako habitat natural eta flora eta fauna espezie mota guztiak lehengoratu edo aldeko kontserbazio egoera batean mantendu behar dira. 
Nafarroako Foru Komunitateko Administrazioak, 2000eko maiatzaren 15eko Gobernuaren akordioaren bidez, behin-behinerako ontzat eman zuen Kontserbazioko Zona Berezitzat jo zitezkeen lekuen zerrenda, Natura 2000 Europako sare ekologikoaren barne sartzeko ondorioetarako. Horien artean “Urbasa eta Andia” izeneko tokia agertzen da. 
Ondoren, Europako Batzordeak, 2004ko abenduan zonalde biogeografiko atlantikoko LIC zerrenda bat onetsi zuen eta 2006ko uztailean, berriz, zonalde biogeografiko mediterraneoko zerrenda. “Urbasa eta Andia” izeneko tokia bi zerrendetan agertzen da. LIC ontzat eman ondoren, estatu kideak lehenbailehen eta gehienez sei urteko epean Kontserbazioko Zona Berezi izendatu behar du, komunitate garrantziko tokitzat izendatutako tokiko habitat naturalak eta espezieak aldeko kontserbazio egoera batean mantentzeko edo lehengoratzeko premiazko kontserbazio neurriak ezarriz. 
“Urbasa eta Andia” tokiko kudeaketa plana
“Urbasa eta Andia” tokiko kudeaketa plana EB-ko araudiaren eskakizunen arabera eratu da eta, horrenbestez, komunitate araudian bildutako habitaten eskakizun ekologikoekin bat egiten duten jarduerak, neurriak eta arauak hartzen ditu barne.
“Urbasa eta Andia” Kontserbazioko Zona Berezia Foru Komunitateko mendebaldeko erdialdean kokatuta dago, ipar-mendebaldeko Nafarroa hezea eta mendebaldeko erdialdeko Nafarroa artean. Honako hauek hartzen ditu barne: Urbasa eta Andia mendi-lerroak, Ameskoetako Mugen mendia –baita 104 mugatik bereizitako zatia ere- Zunbeltz finka (Deierri) eta Zudairi (Ameskoabarren), Gesalatz eta Sakanako lurraldeen zati bat (Ekaitik Ziordiraino).  27.858 hektareako azalera bat okupatzen du.

Gobernuak ontzat emandako kudeaketa planak sei urteko indarraldi bat izango du, eta aipatutako aldia amaitu ondoren, errebisatuko da. Hala ere, errebisatu edo aldatu ahal izango da Landa Garapeneko eta Ingurumeneko Departamentuak uste duenean Planean aurreikusi ez den aldaketa garrantzitsuren bat eman dela, tokiko balioen babesari kalte eginez. 
Urbasa eta Andia Patronatua 1998 sortu zen, eta hura kontsulta eta parte-hartze tresna izango da Kontserbazioko Zona Bereziaren kudeaketa planari dagokionez. 
“Urbasa eta Andia” Kontserbazioko Zona Bereziko planifikazioa eta kudeaketa “Urbasa eta Andia” Parke Naturalekoarekin koherente egiteko helburuarekin, Baliabide Naturalen Antolamendu Plana eta Urbasa eta Andia tokiko Erabilera eta Kudeaketako Zuzendari Plana aldatuko dira. Aldaketa horiek, ez diete, inolaz ere, Ameskoetako Mugen mendiaren ordenantzei eraginik egingo. 
Gobernuak ontzat emandako Erabilera eta Kudeaketa Planak bat egingo du ezarri daitezkeen eta Nafarroako Gune Naturalen Sarean jarduera ildo nagusiak zehazten dituzten dibertsitate biologikoaren kontserbazioari buruzko maila gehiagoko beste planek zehazten dutenarekin. Bestalde, Kudeaketa Plan honetan aipatutako zehaztapenak zuzenean aplikatu behar dira eta Urbasa eta Andia esparruak eragindako toki erakundeen lurralde antolamenduko edo udal hirigintza planeamenduko tresnen barne hartuko dira. 
Urbanizatu ezin daitekeen lurzoruaren sailkapenean edo kategorizazioan egitea aurreikusten den edozein aldaketarako, Kontserbazioko Zona Bereziaren esparruan, hirigintza araudiaren ondorioetarako lege baldintzak bete behar izanez gain, Ingurumen eta Ura Zuzendaritza Nagusiko txosten bat eskuratu behar izango du, Kudeaketa Planarekin aurreikusitako aldaketa bateragarritasunari buruz. 
Kudeaketa Planaren edukia
“Urbasa eta Andia” Kontserbazioko Zona Bereziaren Kudeaketa Planak hainbat kapitulu ditu eta horien artean honako hauek nabarmentzen dira: kontserbazioaren xede diren balio naturalak, Planaren amaierako helburuak, Plana aplikatu ondoren espero diren emaitzak, kudeaketarako araudia, arauak edo orientabideak, jarduera programa, eta Kudeaketa Planaren finantzazioa.

Planaren arabera, hauek dira “Urbasa eta Andia” Kontserbazioko Zona Berezia kudeatzeko elementu giltzarriak:: habitat naturalak; larreak eta sasiak; harkaitzetara lotutako habitatak; pagadiak, hariztiak; mehatxatutako flora; mehatxatutako intsektuak; bertako karramarroa; anfibioak; ugatza; miru gorria, eper grisa; okil ertaina eta okil beltza; kiropteroak; sistema karstikoa eta Urbasa-Aralar arteko konektibitatea.

Planaren amaierako helburuak, ahalik eta denbora gutxienean, aurretik aipatutako elementu giltzarri guztietarako aldeko kontserbazio egoera bat lortzeko kudeaketak bete beharreko helburu edo xede gisa ulertuta, hurrengo puntutan zehazten dira: 
- Habitat naturalak: komunitate intereseko habitat bakoitzaren azalera eta kontserbazio egoera eta kontserbaziorako intereseko bestelako habitat naturalak, gutxienez, egungo egoeran mantentzea.  
- Larreak eta sasiak: tokiko larre eta sasiko egungo azaleren kontserbazioa bermatzea, abeltzaintza jardueraren kudeaketa egokiaren bidez. 
- Harkaitzetara lotutako habitatak: harkaitzetara lotutako habitaten kontserbazioa bermatzea.

- Pagadiak: pagadien dibertsitate espezifikoa eta estrukturala aldeko kontserbazio egoera batean mantentzea. 
- Hariztiak: mendi-magaleko hariztien orbanak funtzionalki konektatzea, konexio azalera eta egituren hedapen baten bidez, eta mendi-magaleko hariztien kalitate ekologikoa mantentzea edo hobetzea egitura dibertsitatea eta espezifikoaren alde egiteko. 
- Mehatxatutako Flora: flora espezie giltzarrien egungo populazioa mantentzea.

- Mehatxatutako intsektuak: tokiko mehatxatutako ornogabeen egungo dibertsitatea bermatzea eta euren habitaten ahalmena hobetzea. 
- Bertako karramarroa: bertako karramarroko bi populazio bideragarri, gutxienez, finkatzea.

- Anfibioak: anfibioen espezie giltzarrien populazio bideragarriak mantentzea aldeko kontserbazio egoera batean. 
- Ugatza: ugatzen ugaltze lurraldeak bertan finkatzea eta gutxienen horietako batean ugaltze arrakastatsua lortzea. 
- Miru gorria: ugaltze populazioaren mantenua bermatzea eta heriotzako zuzeneko kausak desagerraraztea. 
- Eper grisa: espezie honen populazio bideragarri bat finkatzea.

- Okil ertaina eta beltza: populazio bideragarriak finkatzea. 

- Kiropteroak: populazioak indartzea.

- Sistema karstikoa: Urbasa eta Andiako lurpeko urak edateko baldintzarik hoberenetan mantentzea, eta bertako leizeak eta simak behar bezala babestea. 
- Urbasa-Aralar arteko konektibitatea: Sakana bailarako konektibitate ekologikoa bermatzea, zatitutako populazioen arteko elkartruke genetikoa eta hedapenari bide emateko Urbasa-Andia eta Aralar mendi-lerroen artean. 
- Aprobetxamenduak: baliabide naturalen aprobetxamendu iraunkorra bermatzea.

 LANDA GARAPENEKO ETA INGURUMENEKO DEPARTAMENTUA
530. 235 metro karratuko herrilurrak desafektatzea onetsi da Tuteran eta Vianan eguzki parke fotovoltaikoak jartzeko

Astelehenean, 2007ko urriaren 8an.  Nafarroako Gobernuak erabaki bana hartu ditu Tuteran eta Vianan 530.235 metro karratuko herrilurrak desafektatzeko eguzki parke fotovoltaikoak jartzeko xedez.

Arestian aipatu azaleratik 260.930 metro karratu Tuterako Udalarenak dira eta “Ojo de Valdelafuente” parajean kokatzen dira,  eta hari baimena ematen zaio herrilurraren erabilpena lagatzeko “Valle del Ebro Solar S.L.” enpresari (Valdesolar), 25 urteko epe luzagarriaz, urtero kanon bat kobratuta. Aipatu lagapenaren xedea eguzki parke fotovoltaikoa jartzea da. Parkeak 3.686 kW-ko potentzia, 13,2 kW-ko puntako potentziako 264 jarraitzaile eta 5,6 kW-ko puntako potentziako 36 jarraitzaile izanen ditu. Sortutako energia lur azpiko linea elektriko batetik eramanen da. 
Bestalde, Gobernuak bi herrilur desafektazio onetsi ditu Vianan, guztira 269.304 metro karratu hartzen dituztenak. Horietako bat 227.233 metro karratukoa da eta Vianako Arbanta alderdian kokatzen da. Udalari baimena ematen zaio aipatu lurraren erabilpena “Gestión de Recursos y Soluciones Empresariales S.L.” enpresari lagatzeko 30 urteko epeaz, urtero kanon bat kobratuta, eguzki parke fotovoltaikoa jartzeko. Parkeak 100 KWko 80 instalakuntza izanen ditu.
Bestalde, Vianan onetsitako beste desafektazioak 43.071 metro karratuko herrilurra hartzen du “Valderrobles” alderdian. Kasu honetan ere baimena ematen zaio Udalari lurraren erabilpena “Helios, Ingeniería Medioambiental S.L.” enpresaren alde lagatzeko 30 urteko epeaz, urtero kanon bat kobratuta. Helburua da eguzki parke fotovoltaikoa jartzea, 10 KWko 151 jarraitzailek osatuta egongo dena.

Nafarroan, arestian aipatutako hiru proiektu kontutan eduki gabe, 13 eguzki parke fotovoltaikok funtzionatzen dute. 2006ko abenduaren 31an sareari lotutako instalakuntza fotovoltaikoa duten eguzki parkeetan 24.453 KWko potentzia instalatuta zegoen.
Azkenik, Gobernuak 572 metro karratuko herrilur desafektazioa onetsi ditu Murugarrengo kontzejuan (Deierri), “El Encinar” izeneko alderdian. Kontzejuari baimena ematen zaio aipatu lurraren erabilpena “Repsol Butano S.A.” enpresaren alde lagatzeko 25 urteko epeaz, urtero kanon bat kobratuta, gas propanoa biltegiratzeko zentro bat jartzeko helburuz.
LANDA GARAPENEKO ETA INGURUMENEKO DEPARTAMENTUA
Hainbat urtetarako gastuak onetsi dira nekazaritzako erretiro aurreraturako eta nekazaritza eta abeltzaintza jardueretatik behar baino lehenago erretiratzeko
Astelehenean, 2007ko urriaren 8an.  Nafarroako Gobernuak baimena eman dio Landa Garapeneko eta Ingurumeneko Departamentuari 2007 eta 2016 bitarteko ekitaldi ekonomikoetarako gastuak konprometitzeko nekazaritzako erretiro aurreraturako eta nekazaritza eta abeltzaintza jardueretatik behar baino lehenago erretiratzeko. Helburua da 2006ko abenduaren 31ra arte arlo horretan hartutako gastu konpromisoak eguneratzea.
KULTURA ETA TURISMO DEPARTAMENTUA
Lizarrako “Gazteluen Zonaldea” izeneko gune historikoa Kultura Intereseko Ondasuntzat jo izan da
Astelehenean, 2007ko urriaren 8an.  Nafarroako Gobernuak Foru Dekretu bat ontzat eman du eta beraren bidez, Kultura Intereseko Ondasuntzat jo du Lizarrako “Gazteluen Zonaldea” izeneko gune historikoa. 

Azaroaren 15eko 530/2005 zenbakidun Ebazpenaren bidez, Kulturako zuzendari nagusiak ontzat eman zuen Lizarrako “Gazteluen Zonaldea” izeneko gune historikoko Kultura Intereseko Ondasunari buruzko espedientea irekitzea. Aipatutako ebazpenaren bidez, informazio publikoko aldi bat ireki zen Kultura Intereseko Ondasunaren izendapenari buruzko espedientea. Aldia hogeita hamar egunekoa izan zen, eta bertan bost alegazio aurkeztu ziren. Horiek atzera bota ziren, Kultura zuzendari nagusiko apirilaren 5eko 166/2006 zenbakidun Ebazpenaren bidez.  

“Gazteluen Zonaldea” izeneko gune historikoa Lizarrako iraganaldiaren erakusgarri bat da eta oraindik hiriko ezaugarri bereizgarrienak gogora ekartzen dituzten elementu eta funtzioak kontserbatzen ditu: militarra, erlijiosoa eta merkataritzakoa. Zonalde horretan, Lizarrako zati garaienean kokatuta, bere gotorlekuen hondakinak kontserbatzen dira (ikusteko moduan edo lurperatuak) eta horiek pixkanaka berreskuratuz doaz, bere hedadura guztian zehar: bi eliza, Santa María Jus del Castillo eta Santo Domingo komentu zaharra; hiriko bi auzo zaharrenetarikoen parrokia zaharrak; elizen inguruko kristauen nekropoliak, eta hilerri judutarra. Lizarrako judutegiak ere gune hau okupatu zuen.
Gaur egun, oraindik, hiriko artisauen ekoizpena elikatzeko uraren indar iragilea aprobetxatzeko erabiltzen ziren presteko batek zutik dirau eta erabiltzen da, Tintura errotan kokatuta, hain zuzen ere. 
Gune honen muina Gazteluen Multzoa izenekoa da. Zalatambor gaztelua, hirian kokatutako bi gazteluetako bat (bestea Belmecher zen), oso zaharra da. Bere existentziari buruzko lehenengo datuak 1024. urtekoak dira. Urte horretan Jimeno Ogoaiz izeneko teniente bat aipatzen da. Lehenengo gotorleku honek Peña Menor izenekoa okupatu omen zuen.  Gotorlekua orduko Erdi Aroko dokumentazioan aipatzen da. XIII. Mendean, Zalatambor edo Gaztelu Nagusia izenarekin ezagutzen zen. Azken izen horrek XII. mendeko Peña Mayor izenekoan kokatutako gotorlekuari erreferentzia egingo dio.  XIII. Eta XVI. mendeen artean, gaztelua erabili izan zen, nahiz eta erreforma eta hedapen ugari izan. 1572. urtean, Nafarroako defentsa programaren barruan, gotorlekua baztertu eta eraitsi zen eta soldadu-taldea Iruñeko Gotorlekura eraman zen. Gaztelu horri buruzko historian gudez gain bestelakoak ere aurki ditzakegu; Teobaldo II.a, Carlos II.a eta Carlos III.aren Nafarroako erregeen etxebizitza ere izan zen. Gaztelua harkaitzezkoa zen, donjoi edo dorre handiaren inguruan egituratzen zen, eta bertan, bizitegi-gela nagusiak aurkitzen ziren. Defentsa gutxienez bi eta hiru dorretxoren inguruan antolatzen zen, eta horretaz gain, San Mariari dedikatutako kapera bat zegoen, baita ur-tanga, upeltegia, zalditegiak, sukaldea eta baratza ere. 

Hauek dira gune historikoak eragindako partzelak: 5. Poligonoan, honako zenbakidun partzelak: 1, 2, 3, 4, 5, 6, 7, 8, 9, 10, 11, 12, 13, 14A, 14B, 15, 16, 17, 18, 19, 20, 21 22, 23, 24, 25, 26, 27, 28, 29, 31, 32, 33, 34, 35, 36, 37, 38, 39, 40, 41, 75B, 350, 351, 359, 360, 858, 859, 860, 861, 862, 863, 864, 865, 866, 867, 868, 869, 870, 875, 876, 877, 878, 901, 908, 74B, 183B, 191B, 291B, 845, 846, 847, 848, 850, 851, 853, 854, 855, 856, 857, 882, 883, 884, 891, 921 eta 925, eta, 3. Poligonoan, 598. zenbakidun partzela.

KULTURA ETA TURISMO DEPARTAMENTUA
Dirulaguntza bana onetsi dira Cederna-Garalur eta Erdialdeko Garapen Partzuergoarentzat

Astelehenean, 2007ko urriaren 8an.  Nafarroako Gobernuak dirulaguntza bana onetsi ditu Cederna-Garalur eta Erdialdeko Turismo Garapenerako Partzuergoarentzat destinoan kalitatezko jarduerak egin ditzaten aurten.

Zehatz-mehatz, Cederna-Garalurrek 47.509 euroko dirulaguntza jasoko du gehienez, Nafarroako Mendialdea destinoan turismo-kalitatezko jarduerak egiteko, eta Erdialdeko Garapen Partzuergoak 50.489,58 euro jasoko ditu.

Turismo kalitatea Nafarroako  Foru Erkidegoko Turismo Sektorea Sendotu eta Garatzeko Plan Estrategikoaren helburuetako bat da. Aipatu planaren 1. lerro estrategikoak aurreikusten du turismo kalitateari sostengu ematea bai azpisektore desberdinetan bai destinoan.

2001. urteaz geroztik, Cederna-Garalur kudeatzaile dutela, Nafarroako iparreko 55 toki entitatek Destinoan kalitatea sustatzeko Espainiako Sistema Integralaren metodologia aplikatu dute “Nafarroako Mendialdean”. 2007an 71 dira jadanik atxikitutako toki entitateak.

Bestalde, Erdialdean 25 toki entitatek kalitate arloan lan egiten dute 2004tik “Nafarroako Ardoaren Ibilbide” produktuaren inguruan. Erakunde kudeatzailea da Erdialdeko Turismo Garapenerako Partzuergoa.

TOKI ADMINISTRAZIOKO DEPARTAMENTUA
Murillo el Frutoko zolatze eta sareak berritzeko obrek ukitzen dituzten ondasun eta eskubideen okupazioa presakoa dela deklaratu da

Astelehenean, 2007ko urriaren 8an.  Murillo el Fruton kale zulatzearen 4. faseak eta Chorrota kaleko sareak berritzeko obrek ukitzen dituzten ondasun eta eskubideak okupatzea presakoa dela deklaratu du Nafarroako Gobernuak.

Proiektua, jende aurrean jarri eta gero, Udalaren osoko bilkurak onetsi zuen behin-betikoz 2007ko abuztuaren 9an.
EKONOMIA ETA OGASUN DEPARTAMENTUA
23 milioi euroetako gastu bat ontzat eman da Nafarroako Gobernuaren bi bulego eraikin berrirako  

González Tablas eta Nafarroako Gorteen kaleetan kokatuko dira 

Astelehenean, 2007ko urriaren 8an.  Nafarroako Gobernuak, gaurko bilkuran, 23,3 milioi euroko gastu orokor bat onetsi du Nafarroako Gobernuaren bi bulego eraikin berri Iruñean kokatzeko lanak kontratatzeko. 
Horietako bat, eraikuntza berrikoa, González Tablas kaleko 7. zenbakian kokatuko da, bigarrenari dagokionez, berriz, Aita Berrerosleen egoitza zaharra zaharberrituko eta gaituko da, Nafarroako Gorteen kaleko 2. zenbakian. 

Bi proiektu legealdi honetan, higiezinen arloan, burutuko diren jarduera garrantzitsuenak izango dira, orain arte sakabanatuta dauden zerbitzu desberdinak biltzeko helburuarekin. 

Ekimen mota honekin, Nafarroako Gobernuak hiritarrenganako arreta hobetu nahi du besteak beste: zerbitzuak eskurago jartzea, lekutik mugitu beharrik ez izateko; antolaketa eraginkorrago eratzea eta lan baldintzak hobetzea, Foru Komunitateko jabetzazko higiezinen erabilera optimizatzea, alokairuko kostuak, mantenua eta energia kontsumoa aurreztuz, eta hiriko irudia hobetzea, kalitate oneko bi arkitektura jarduera berezien bidez. 
González Tablas kaleko eraikin berria 



Garrantzi ekonomiko handiko proiektua González Tablas kaleko 7. zenbakiko bulego eraikin berriaren eraikuntza da. Horren lanetarako 17.097.636,38 euroko urte anitzeko gastu bat ontzat eman da. 

Eraikinak Familia, Gazteria, Kirol eta Gizarte Gaietako Departamentuaren egungo lokalen atzean kokatutako partzela bat okupatuko du. Bertan, egun, lorategi-barruti bat existitzen da. Aipatutako bulegoetara eratxikiko da, beraz, hura eraikitzeko, Zangoza kaletik gertuago dagoen higiezinaren zatia eraitsi beharko da. 

Eraikuntza berriak ipar-hegoaldeari begiratuko dio eta Zangoza kalearekiko paraleloan kokatuko da, kale honetan 1.500 m2-ko gune publiko aske bat utziz. Bost solairu izango ditu, behe solairua barne, bulegoetarako erabiliko den 5.551 m2-ko azalera erabilgarri batekin. Horretaz gain, lurpeko hiru solairu izango ditu, guztira, 9.948 m2-ko azalera erabilgarriarekin. Bertan, artxiboa eta erabilera anitzeko gela (-1. solairua ) eta 266 aparkaleku (-2 eta -3. solairuak) izango dira. 


Ontzat emandako proiektuaren arabera, kanpoko fatxada kristalezkoa izango da. Sarrera nagusia González Tablas kalean kokatuko da, harmailadi txiki baten bidez, eta horren bidez, dagoeneko existitzen den eraikinarekin konpartituko duen atondo batera sartu ahal izango da. 
Alokairuetako gastu ugari aurreztea
Ekimen honekin, Nafarroako Gobernuaren unitate desberdinek duten toki-premia ugari konponduko dira, izan ere, aurreikusitako azalera erabilgarrian 200 lanpostu baino gehiago kokatu ahal izango dira. Hala ere, oraindik ez da erabaki zein departamentuk edo departamentuek okupatuko duten.
Eraikuntzarako aurreikusitako kopurutik, 8.624.205 euro 2008. urteko aurrekontuen pentzura finantzatuko dira eta 8.473.431 euro, berriz, 2009. urteko aurrekontuen pentzura.

Eraikinari esker, Foru Administrazioaren bulegoetako alokairuaren gastu ugari murriztu ahal izango dira, izan ere, urtero 1.462.088 euro aurreztea aurreikusi da, kontzeptu honengatik. Horiei, 350.000 euroko beste gastu bat gehitu beharko litzaioke, funtzionamenduko gastuak direla eta (elektrizitatea, argia, berogailua, etab.).
Hain zuzen ere, eraiki berriaren funtzionamendu gastuak 450.000 eurotan balioetsi dira, urte bakoitzeko, baina 4 milioi euroko diru-sarrerak aurreikusi dira, urte bakoitzeko, bi parking solairuetako aparkalekuen emakidatik eratorrita. 

Nafarroako Gorteen kaleko 2. zenbakiko eraikina 

Bigarren jarduera Nafarroako Gorteen kaleko 2. zenbakian kokatutako eraikina zaharberritzean eta egokitzean datza, Ekonomia eta Ogasun Departamentuko bulegoak bertan kokatzeko. Lanak kontratatzeko aurreikusitako aurrekontua 7.014.538, 55 eurotakoa izango da. 

Higiezina, Karlos III.a Etorbideko Zerga Ogasunaren egungo bulegoetara atxikita, Aita Berrerosleen egoitza zaharra da. Nafarroako Gobernuak hura bere egunean erosi zuen. 
Proiektuaren arabera, eraikina erreformatuko da eta solairuz solairu Ogasuneko eraikinarekin konektatuko da. Konexio hori eraikitako maila berri baten bidez egingo da, eta bertan, bi eraikinetako komunikazio bertikaleko elementuak kokatuko dira. 
Lanei esker, Ogasun eraikinaren sarrera berri bat irekiko da, traba arkitektonikorik gabe, eta Nafarroako Gorteen kaleari begiratzen dion fatxada berri bat eraikiko da, eraikinak barne hartuko duen erabilerarekin bat eginez. 
Orain sakabanatuta dauden zortzi unitate hartuko ditu barne
Higiezinak 2.624 metro karratuko azalera erabilera du eta bertan egun Nafarroako hiriburuko sei leku desberdinetan sakabanatuta dauden Departamentuko zortzi unitateak kokatuko dira,  3.317 m2-ko azalera bat okupatuz. Horietatik, erdia inguru alokairukoak izango dira. 
Honako unitateez ari gara: 

-Ondare Zerbitzua, egun Yanguas y Miranda kaleko 27. zenbakian eta Iratxeko Monasterioaren kaleko 22. zenbakian kokatuta dauden bulegoekin (jabetzako lokalak). 
-Lurralde Aberastasuneko Zerbitzua, Orreaga Etorbideko 4. zenbakiko behean kokatuta (jabetzako lokala). 

-Kontu-hartzailetza Zerbitzua eta Ekonomia zerbitzua, Emilio Arrieta kaleko 8. zenbakian, 5. pisuan kokatuta (jabetzako lokala). 

-Ikuskaritza Zerbitzua, Gotorleku kaleko 5. zenbakian kokatuta (alokairuko lokala).  

-Aurrekontuen Arloa eta Finantza Politikako Arloa, Karlos III.a Etorbideko 6. zenbakian, 1. pisuan kokatuta (alokairuko lokala). 
Eraikuntza berriari esker, lokal horiek guztiak askatuko dira, eta hilabete bakoitzeko 17.012 euroko alokairuetako gastu bat aurreztuko da eta, batez ere, administrazio funtzionamendua eta hiritarrenganako arreta nabarmen hobetuko dira. 
Zaharberritzerako aurrekontuaren kopurutik, 33.000 euro 2007. urteko aurrekontuen pentzura finantzatuko dira, 4.643.359 euro 2008. urteko aurrekontuen pentzura eta 2.338.179 euro, berriz, 2009. urteko aurrekontuen pentzura.  

EKONOMIA ETA OGASUN  DEPARTAMENTUA
Tuteran lursail industrial bat “UVE S.A.” enpresari 1,2 eurotan saltzea onetsi da

Astelehenean, 2007ko urriaren 8an.  Nafarroako Gobernuak baimena eman du gaurko bilkuran Tuterako “Montes del Cierzo” industrialdeko lursail bat “UVE S.A.” enpresari saltzeko 1,2 milioi eurotan, hegaztien hiltegi industriala jartzeko xedez.
Lursaileko 67.200 metro karratuko azalera dauka eta enpresaren instalakuntza berriak jarriko dira bertan, orain Tuterako udal industrialdean daudenak. Fabrika berrian hiltegia, haragi-zatiketako gela, haragi-kozinatuentzako gunea, ontzikiratze zentroa eta biltegi hotza, orduko 5.000 hegazti hiltzeko edukiera duena.
BERRIKUNTZA, ENPRESA ETA ENPLEGU  DEPARTAMENTUA
Espainiako Geologia eta Meatzaritzaren Institutuarekin lankidetza hitzarmen bat sinatuko da Nafarroan Meatzaritzako Jardueren Plan Zuzendariari lotutako proiektuak garatzeko

Astelehenean, 2007ko urriaren 8an.  Nafarroako Gobernuak baimena eman du Espainiako Geologia eta Meatzaritzaren Institutuarekin lankidetza hitzarmena egiteko Foru Erkidegoan Meatzaritzako Jardueren Plan Zuzendariari lotutako proiektuak garatzeko.
1987an lankidetzarako hitzarmen markoa sinatu zen Nafarroako Gobernuaren eta Espainiako Geologia eta Meatzaritzaren Institutuaren (IGME) artean, Foru Erkidegoan ikerkuntzako programa zehatzak bultzatzeko eta informazioa trukatzeko. Gaur onetsitako hitzarmen berariazkoa aurki sinatuko da eta aipatu hitzarmen markoaren garapena da.

Hitzarmen honen barrenean 2007an eginen diren lanen aurrekontua 71.670 eurokoa da. Horietatik 43.000 euro (%60) Berrikuntza, Enpresa eta Enplegu Departamentuak jarriko ditu eta 28. 670 euro (%40) IGMEk.

BERRIKUNTZA, ENPRESA ETA ENPLEGU  DEPARTAMENTUA
477.774 euroko gastua onetsi da I+G+b proiektuetarako dirulaguntzen zain dauden eskariak tramitatzeko

Astelehenean, 2007ko urriaren 8an.  Nafarroako Gobernuak 477.774 euroko gastua onetsi du I+G+b proiektuetarako dirulaguntzen zain dauden eskariak tramitatu ahal izateko.

Baimena ezinbestekoa da, izan ere, gastua hainbat urtetan egitekoa baita. Zehatz-mehatz, aurreikusten diren 477.774 euroetatik 128.010 euro emanen dira 2008ko aurrekontuen kargura eta gainerako 349.774 euroak 2009ko aurrekontuarekin.

